Esperientzia eta meritua ala influentzia-trafikoa?
Emilio Botinek, Santander bankuko presidenteak, Rodrigo Rato fitxatu du aholkulari lanak egiteko. Rodrigo Rato, Espainiako ekonomia famatua da, Jose Maria Aznarren garaian ekonomia ministro izan zen, 2007 arte NDFko zuzendari-kudeatzailea izan zen eta geroago Bankiako presidentea. 
Santander bankuan horrelako postu bat izateko meritu handia behar omen da, izan ere, hilean 200.000 euro irabazten den lanpostua da. Logikak esaten dit, horrelako lanpostu batek  esperientzia eta meritu handiko langile bat eskatzen duela, bankuen aholkularitzan aditua den pertsona bat alegia. Horrela gertatzen da behintzat, ardura (eta soldata) handiko lanpostuak lortzeko.
Baina Rodrigo Rato jaunaren kasuan gauzak ez daude hain garbi. Esperientzia ezin zaio ukatu, baina merituak? 
 Espainiako Ekonomia ministro izan zenean, besteak beste, elektrizitate tarifen defizitaren bultzatzaile izan zen eta horren ondorioz, estatuaren finantzetan 20 mila milioi euroko zuloa sortu zen 2011. urtean. Nazioarteko Diru Funtsean zuzendari-kudeatzailea izan zenean, presio politikoa, komunikazio eta ikuskapen eza zela eta ez ziren jabetu krisi finantzarioa zetorrela eta ezagutzen ez diren arrazoiengatik, 2007an dimititu eta kargua utzi zuen; krisi finantzario hau Europa osora zabaldu zen eta oraindik ere egoera latz honi buelta eman ezinik gaude. Bankiako presidente zela, porrot egin zuen bankuak eta nazionalizatu egin behar izan zen herritar guztion diru publikoarekin; gai honen inguruan Auzitegi Nazionalak Rato leporatu du hainbat delitu fiskal egiteagatik.
Ikusita bere historiala, esan dezakegu bere ardurak porrotean amaitu direla. Jarri dezagun adibide bat: demagun Titanic ontziaren kapitaina, ontzia ondoratu eta gero, kontratatzen dutela Prestige ontzia eramateko eta  azkenik, Costa Concordia pilotatzeko. Hiru ontziak ondoratu eta gero, norbaitek fitxatuko zuen azken teknologiako ontzi berri bat eramateko?...
Pentsatzen dut, Santander Bankuko presidente eta administrazio kontseiluak badakitela zer egiten duten eta Rodrigo Rato kontratatzeak onura batzuen esperoan izan dela. Meritua eta esperientzia ez bada izan, zer eman diezaioke Rodrigo Rato jaunak Santander Bankuari? Ez ote da izango Ratok izan dituen kargu publiko nahiz pribatuetan ezagutu dituen pertsona ahaltsuengatik. Influentziengatik agian?
Hori horrela ikusita, neure iritzia da, Ratoren jakituria baino gehiago, influentzia-trafikoak ematen dituela bankuaren mesedetan. Zoritxarrez hori da negozio eta makroekonomiako mundua, pikaroen jokoa.

NORA MUÑOA GUENAGA


